
ரு’ஷிபி: ⁴ க்ரு’தம் நர்மதா³ஸ்தோத்ரம்

ஶ்ரீமார்கண்டே³ய உவாச ।
ஏதச்ச்²ருத்வா வசோ ராஜந்ஸம்ஹ்ரு’ஷ்டா ரு’ஷயோऽப⁴வந் ।
நர்மதா³ம் ஸ்தோதுமாரப்³தா:⁴ க்ரு’தாஞ்ஜலிபுடா த்³விஜா: ॥ 1॥
நமோऽஸ்து தே புண்யஜலே நமோ மகரகா³மிநி ।
நமஸ்தே பாபமோசிந்யை நமோ தே³வி வராநநே ॥ 2॥
நமோऽஸ்து தே புண்யஜலாஶ்ரயே ஶுபே⁴
விஶுத்³த⁴ஸத்த்வம் ஸுரஸித்³த⁴ஸேவிதே ।
நமோऽஸ்து தே தீர்த²க³ணைர்நிஷேவிதே
நமோऽஸ்து ருத்³ராங்க³ஸமுத்³ப⁴வே வரே ॥ 3॥
நமோऽஸ்து தே தே³வி ஸமுத்³ரகா³மிநி
நமோऽஸ்து தே தே³வி வரப்ரதே³ ஶிவே ।
நமோऽஸ்து லோகத்³வயஸௌக்²யதா³யிநி
ஹ்யநேகபூ⁴தௌக⁴ஸமாஶ்ரிதேऽநகே⁴ ॥ 4॥
ஸரித்³வரே பாபஹரே விசித்ரிதே
க³ந்த⁴ர்வயக்ஷோரக³ஸேவிதாங்கே³ ।
ஸநாதநி ப்ராணிக³ணாநுகம்பிநி
மோக்ஷப்ரதே³ தே³வி விதே⁴ஹி ஶம் ந: ॥ 5॥
மஹாக³ஜௌகை⁴ர்மஹிஷைர்வராஹை:ஸம்ஸேவிதே தே³வி மஹோர்மிமாலே ।
நதா:ஸ்ம ஸர்வே வரதே³ஸுக²ப்ரதே³ விமோசயாஸ்மாந்பஶுபாஶப³ந்தா⁴த் ॥ 6॥
பாபைரநேகைரஶுபை⁴ர்விப³த்³தா⁴ ப்⁴ரமந்தி தாவந்நரகேஷு மர்த்யா: ।
மஹாநிலோத்³பூ⁴ததரங்க³பூ⁴தம் யாவத்தவாம்போ⁴ ஹி ந ஸம்ஸ்ப்ரு’ஶந்தி ॥ 7॥
அநேகது:³கௌ²க⁴ப⁴யார்தி³தாநாம் பாபைரநேகைரபி⁴வேஷ்டிதாநாம் ।
க³திஸ்த்வமம்போ⁴ஜஸமாநவக்ரே த்³வந்த்³வைரநேகைரபி ஸம்வ்ரு’தாநாம் ॥ 8॥
நத்³யஶ்ச பூதா விமலா ப⁴வந்தி த்வாம் தே³வி ஸம்ப்ராப்ய ந ஸம்ஶயோऽத்ர ।

து:³கா²துராணாமப⁴யம் த³தா³ஸி ஶிஷ்டைரநேகைரபி⁴பூஜிதாஸி ॥ 9॥
ஸ்ப்ரு’ஷ்டம் கரைஶ்சந்த்³ரமஸோ ரவேஶ்ச ததை³வ த³த்³யாத்பரமம் பத³ம் து ।
யத்ரோபலா: புண்யஜலாப்லுதாஸ்தே ஶிவத்வமாயாந்தி கிமத்ர சித்ரம் ॥ 10॥
ப்⁴ரமந்தி தாவந்நரகேஷு மர்த்யா து:³கா²துரா: பாபபரீததே³ஹா: ।
மஹாநிலோத்³பூ⁴ததரங்க³ப⁴ங்க³ம் யாவத்தவாம்போ⁴ ந ஹி ஸம்ஶ்ரயந்தி ॥ 11॥
ம்லேச்சா:² புலிந்தா³ஸ்த்வத² யாதுதா⁴நா: பிப³ந்தி யேऽம்ப⁴ஸ்தவ தே³வி புண்யம் ।
முக்தா ப⁴வந்தீஹ ப⁴யாத்து கோ⁴ராந்நி:ஸம்ஶயம் தேऽபி கிமத்ர சித்ரம் ॥ 12॥
ஸராம்ஸி நத்³ய:க்ஷயமப்⁴யுபேதா கோ⁴ரே யுகே³ऽஸ்மிந் ஹி கலௌ ப்ரதூ³ஷிதே ।
த்வம் ப்⁴ராஜஸே தே³வி ஜலௌக⁴பூர்ணா தி³வீவ நக்ஷத்ரபதே² ச க³ங்கா³ ॥ 13॥
தவ ப்ரஸாதா³த்³வரதே³ வரிஷ்டே² காலம் யதே²மம் பரிபாலயித்வா ।
யாமோऽத² ருத்³ரம் தவ ஸுப்ரஸாதா³த்³வயம் ததா² த்வம் குரு வை ப்ரஸாத³ம் ॥
14॥
க³திஸ்த்வமம்பே³வ பிதேவ புத்ராம்ஸ்த்வம் பாஹி நோ யாவதி³மம் யுகா³ந்தம் ।
காலம் த்வநாவ்ரு’ஷ்டிஹதம் ஸுகோ⁴ரம் யாவத்தராமஸ்தவ ஸுப்ரஸாதா³த் ॥ 15॥
பட²ந்தி யே ஸ்தோத்ரமித³ம் த்³விஜேந்த்³ரா: ஶ‍்ரு’ண்வந்தி யே சாபி நரா: ப்ரஶாந்தா: ।
தே யாந்தி ருத்³ரம் வ்ரு’ஷஸம்யுதேந யாநேந தி³வ்யாம்ப³ரபூ⁴ஷிதாஶ்ச ॥ 16॥
யே ஸ்தோத்ரமேதத்ஸததம் பட²ந்தி ஸ்நாத்வா து தோயே க²லு நர்மதா³யா: ।
அந்தே ஹி தேஷாம் ஸரிது³த்தமேயம் க³திம் விஶுத்³தா⁴மசிராத்³த³தா³தி ॥ 17॥
ப்ராத:ஸமுத்தா²ய ததா² ஶயாநோ ய: கீர்தயேதாநுதி³நம் ஸ்தவம் ச ।
ஸ முக்தபாப:ஸுவிஶுத்³த⁴தே³ஹ:ஸமாஶ்ரயம் யாதி மஹேஶ்வரஸ்ய ॥ 18॥
இதி ஶ்ரீஸ்கந்த³புராணே ஆவந்த்யக²ண்டே³ ரேவாக²ண்டே³
ஶ்ரீநர்மதா³மாஹாத்ம்யே நர்மதா³ஸ்தோத்ரகத²நம் நாம த்³வாத³ஶோऽத்⁴யாய: ॥
ஸ்கந்த³புராண । ஆவந்த்யக²ண்ட³ । ரேவாக²ண்ட³ । அத்⁴யாய 12/2-18॥

